
O‘ZBEKISTONDA QULAY INVESTITSIYA 
MUHITINI SHAKLLANTIRISH MUAMMOLARI

Xuramov Zafar Rajabaliyevich
O‘zbekiston Respublikasi Soliq qo‘mitasi 
Yirik soliq to‘lovchilar bo‘yicha hududlarlararo 
soliq inspeksiyasi O‘ta yirik soliq to‘lovchilar 
Soliq nazorati bo‘limi Moliyaviy xizmatlar 
komplekslarining soliq nazorati sho‘basi boshlig‘i

Annotatsiya: Maqolada O‘zbekistonda qulay investitsiya muhitini shakllantirishning dolzarb muammolari, investitsiya 
muhitini belgilovchi asosiy omillar, investitsiya muhiti jozibadorligini oshirishda mamlakat riski darajasini pasaytirish 
masalalari muhokama qilingan, xulosa va tavsiyalar berilgan.

Kalit soʻzlar: investitsiya, ishbilarmonlik muhiti, barqarorlik, shaffoflik, investitsiyalarni sug‘urtalash, inflyatsiya, investitsiya 
riski, fors-major.

Abstract: The article discusses the current problems of creating a favorable investment climate in Uzbekistan, the main 
factors determining the investment climate, issues of reducing the country's risks while increasing the attractiveness of 
the investment environment, and provides conclusions and recommendations.

Key words: investment, business environment, stability, transparency, investment insurance, inflation, investment risk, 
force majeure.

Аннотация: В статье рассматриваются актуальные проблемы формирования благоприятного инвестиционного 
климата в Узбекистане, основные факторы определяющие инвестиционный климат, вопросы снижения уровня 
рисков страны при повышении привлекательности инвестиционной среды, дано выводы и рекомендации.

Ключевые слова: инвестиции, бизнес-среда, стабильность, прозрачность, страхование инвестиций, инфляция, 
инвестиционный риск, форс-мажорные обстоятельства.

K I R I S H
O‘zbekiston iqtisodiyotida ichki moliyaviy resurslarning yetishmasligi va tashqi moliyalashtirish manbalarini 

jalb qilish zarurati mavjudligi nuqtayi-nazaridan qulay investitsiya muhitini yaratish muammosi dolzarb bo‘lib 
bormoqda. O‘zbekistonda investitsiya muhitini shakllantirishning maqbul modelini yaratish alohida ahamiyat 
kasb etib, to‘g‘ridan to‘g‘ri va portfel investitsiyalar, ichki va tashqi investitsiyalarni jalb qilish muammolarini hal 
qilishning mohiyati va usullari milliy ishlab chiqarish hajmining o‘sishini belgilaydi. O‘zbekiston iqtisodiyotining 
zamonaviy jahon iqtisodiyotiga yanada faol integratsiyalashuviga zamin yaratadi.

So‘nggi yillarda investitsiyalarni jalb qilish muammosi hukumatning doimiy diqqat markazida bo‘lib 
kelmoqda, bu juda ko‘p qirrali masalaning turli tomonlari mahalliy va xorijiy olimlar va mutaxassislar tomonidan 
olib borilgan keng ko‘lamli tadqiqotlarda o‘z aksini topdi, asosan bunday tadqiqotlar sanoat darajasida o‘tkazildi 
va o‘tkazilmoqda. Investitsiyalar yakka tartibdagi tadbirkorlik subyektlari faoliyati uchun ham, umuman 
mamlakatning iqtisodiy rivojlanishi uchun ham muhimdir. Iqtisodiy o‘sish turli omillar bilan belgilanadi, ulardan 
eng muhimi investitsiyalarning o‘sishi va ularning samaradorligini oshirishdir. Iqtisodiy rivojlanishda real 
investitsiyalar alohida rol o‘ynaydi, chunki ularsiz xo‘jalik yurituvchi subyektlarning asosiy ishlab chiqarish 
aktivlarini yangilash va kengaytirish  mumkin emas. Zamonaviy sharoitda investitsiyalar hajmi texnologik 
o‘sishni ta’minlaydi, ishlab chiqarish sifati va miqdorini yaxshilaydi. Bu nafaqat investitsiyalarni jalb qilish, balki 
ulardan to‘g‘ri foydalanish uchun ham muhimdir, buning natijasida iqtisodiy samaradorlik oshadi. Investitsion 
faollik darajasi va investitsiya faoliyati doirasi tadbirkorlik subyektlarining uzoq muddatli faoliyatiga, ularning 
rivojlanishi va raqobatbardoshligiga sezilarli ta’sir ko‘rsatadi. Qulay investitsiya muhitini shakllantirish ichki 
va tashqi investorlarning investitsion imkoniyatlarini oshirishga, ularning strategik va operatsion investitsiya 
qarorlarini qabul qilishiga sharoit yaratadi.

Prezident Sh.Mirziyoyev ta’kidlaganidek: “avvalo, biz ilgari investorlarning O‘zbekiston bozoriga kirishiga 
va ularning erkin faoliyatiga to‘sqinlik qilgan barcha omillarni bartaraf etib, tadbirkorlik uchun qulay shart-
sharoitlar yaratishga kirishdik”1.

Bundan tashqari, barqaror iqtisodiy o‘sish orqali aholi farovonligini ta’minlash maqsadida “O‘zbekiston-2030” 
strategiyasida “iqtisodiyotdagi o‘zgarishlar va institutsional islohotlarni izchil davom yettirish, mamlakatda qulay 
va ishbilarmonlik muhitini ta’minlash, shuningdek, muvozanatli pul-kredit siyosatini amalga oshirish har yili 
asosiy vositalarga investitsiya qilinadigan kapital investitsiyalarning o‘rtacha 7 foizga o‘sishini ta’minlash kabi 
maqsadlar qo‘yildi2.

Ushbu mavzuning dolzarbligi shundan iboratki, mamlakatda qulay investitsiya muhitini yaratishning 
samarali mexanizmini ishlab chiqish mintaqada jamg‘armalarni investitsiya resurslariga aylantirish uchun qulay 
shart-sharoitlarni yaratishga, shuningdek tashqi investitsiya manbalarini jalb qilishga olib keladi. Shu bilan 
birga, mamlakatga iqtisodiyotning ustuvor yo‘nalishlari va tarmoqlariga yo‘naltirilgan investitsiyalar hajmining 
oshishida ijobiy samaraga erishiladi, bu esa o‘z navbatida mamlakatni ijtimoiy-iqtisodiy rivojlantirishning strategik 
maqsadlariga erishishga yordam beradi. Mamlakatning investitsiya muhitini obyektiv baholash investorlarning 
investitsiya faoliyatini amalga oshirishda duch keladigan muammolarni chuqur o‘rganishni talab qiladi.

M A V Z U G A  O I D  A D A B I Y O T L A R  S H A R H I
Jahon iqtisodchi olimlaridan J. D. Daniyels, Li X. Radeba, M. Mur, X. Shmits, S. Yu. Sivakova, N. A. 

Dubovik, A. A. Burkov va boshqa ko‘plab olimlar o‘z tadqiqotlarida investitsiya muammolarini o‘rganish va 
investitsiya muhitini yaxshilashga salmoqli hissa qo‘shdilar3.

Tadqiqotning nazariy va metodologik asoslari investitsiya jarayoni va investitsiya muhitini baholashning 
nazariy va amaliy jihatlarida ilmiy tadqiqotlar olib borgan mahalliy olimlardan D.G‘. G‘ozibekov, N. G‘. Karimov, 
E. I. Nosirov, S. Mustafoqulov, A. Sobirov, L. Zairov, S. Asamxodjayeva, B. Mamatov4 va boshqalarni keltirish 
mumkin.

Iqtisodiyot va amaliyotda “investitsiya muhiti” atamasi investitsiyalardan samarali foydalanishga ta’sir 
qiluvchi omillarni tahlil qilish uchun qo‘llaniladi. Xorijiy adabiyotlarda ko‘pchilik ekspertlar investitsiya muhitini 
“ishbilarmonlik muhiti” tushunchasi bilan aniqlaydilar. Rivojlanishni o‘rganish institutidan M. Mur va X. Shmits 
(IDS, University of Sussex) ushbu ikki tushuncha o‘rtasidagi farqni o‘rganishdi5. Ularning fikricha, ishbilarmonlik 
muhitini (yoki biznes muhiti) yaxshilash biznes yuritish xarajatlarini kamaytirishni, investitsiya muhitini yaxshilash 
esa kapital qo‘yish xavfini kamaytirishni anglatadi.

Aksariyat rus olimlarining fikriga ko‘ra, investitsiya muhiti kapital qo‘yilmalarning rentabelligi va xavfliligiga 
ta’sir qiluvchi omillar to‘plamidir. Masalan, S. Yu. Sivakova nuqtayi nazarida, “investitsiya muhiti-bu kapital 
qo‘yilmalar muhitining holati va potensialini, shuningdek ma’lum bir siyosiy, tartibga solish va ijtimoiy-iqtisodiy 
sharoitlarda ma’lum bir hududda biznes yuritish xavfini tavsiflovchi munosabatlar majmuidir”  – deb ta’riflaydi. 
Bizning fikrimizcha investitsiya muhiti bu ichki va tashqi investorlar tomonidan samarali investitsiya faoliyatini 
olib borish uchun davlat tomonidan tashkil etilgan huquqiy, iqtisodiy, siyosiy va ijtimoiy sharoitlar majmuidir.

1	 Речь Президента Республики Узбекистан Шавката Мирзиёева на первом Ташкентском международном инвестфоруме 24 
марта 2022 года. https://www.gazeta.uz/ru/2022/03/24/invest-climate/)

2	 Ўзбекистон Республикаси Президентининг 11 сентябр 2023 йилдаги ПФ-158 “Ўзбекистон-2030” стратегияси тўғрисидаги 
Фармони. (https://lex.uz/ru/docs/6600404)

3	 Дэниэлс Дж.Д., Радеба Л.X. Международный бизнес: внешняя среда и деловые операции.4-е.изд. - М.: Дело ЛТД, 2014. - с. 
438., Moore M., Schmitz H. Idealism, realism and the investment climate in developing countries- Sussex: Institute of Development 
Studies, 2016 - P.22., Сивакова С.Ю. Формирование инвестиционного климата с целью привлечения иностранных инвестиций 
(На примере Смоленской области) [Текст]: дис. ... канд. экон. наук: 08.00.05 - Санкт-Петербург, 2014 - с. 22., Дубовик Н.А. 
Международный опыт формирования инвестиционного климата и его значение для России (на примере субъектов ЮФО) 
[Текст]: дис. ... канд. экон. наук: 08.00.05 - Санкт-Петербург, 2017 - с. 17., Бурков, А.А. Госрегулирование инвестиций в 
условиях глобализации [Текст]: автореф. дис. на соиск. учен. степ. канд. экон. наук: 08.00.01 - Москва, 2012 - с. 8.

4	 G‘ozibekov.D.G‘. Investitsiyalarni moliyalashtirish masalalari. T. “Moliya”. 2003.-B. 45., Каримов Н. Вопросы внедрения рыночных 
механизмов в финансирование инвестиционной деятельности в условиях экономическойинтеграции. – Т.: Наука и технология, 
2007. – 240 с; Насиров Э., Асамходжаева Ш. Финансирование инвестиционных проектов. Учебное пособие. – Т.: Иқтисод-
молия, 2020 год, Мустафакулов Ш. – Совершенствование научно-методических основ повышения привлекательности 
инвестиционной среды в Узбекистане: Автореф. дисс. докт. эконом. наук (DSс). – Т.: БФА РУз, 2017 г. Мустафакулов Ш. 
– Совершенствование научно-методических основ повышения привлекательности инвестиционной среды в Узбекистане: 
Автореф. дисс. докт. эконом. наук (DSс). – Т.: БФА РУз, 2017 г.; Сабиров О. Ш. Повышение инвестиционной привлекательности 
и создание благоприятного инвестиционного климата.“Iqtisodiyot va innovatsion texnologiyalar” ilmiy yelectron jurnali. 5-son, 
sentyabr-oktyabr, 2020-yil,; Зайиров Л., Асамходжаева Ш., Юнусова С. Инвестиции. Учебное пособие. – Т.: Иқтисод-молия, 
2019. – 652 с; Маматов Б.С. Инвестиция лойиҳалари таҳлили: Олий ўқув муассасалари учун ўқув қўлланма - Т.: - «Шарқ», 
2003. - 225 б. 

5	 Moore M., Schmitz H. Idealism, realism and the investment climate in developing countries- Sussex: Institute of Development Studies, 
2016 - P.22.

T A D Q I Q O T  M E T O D O L O G I YA S I 
Ushbu tadqiqot ishlarini amalga oshirishda ilmiy tadqiqot metodologiyasida keng qo‘llaniladigan usullardan 

foydalanildi. Ilmiy tahlil jarayonida ana shu ilmiy tadqiqot usullaridan, xususan, kuzatish, umumlashtirish, 
guruhlash, taqqoslash, tahlil qilishda esa sintez va tahlil usullaridan keng foydalanildi.

T A H L I L  V A  N A T I J A L A R
Ko‘pgina olimlar, iqtisodchi va amaliyotchilar iqtisodiyotning real yoki moliyaviy sektoriga jalb qilinadigan 

investitsiyalar bo‘yicha investitsiya muhitining nazariy va amaliy masalalari bilan shug‘ullanganlar. Investitsiya 
muhiti - deganda davlatning xorijiy investitsiyalar uchun jozibadorligini belgilovchi huquqiy, iqtisodiy, siyosiy va 
ijtimoiy sharoitlar majmui tushuniladi. Ularning har biri mamlakatning investitsiya muhitini tavsiflashda muhim 
rol o‘ynaydi. Investitsiya muhiti juda murakkab ko‘p o‘lchovli tushunchadir. Investitsion muhitning turli tarkibiy 
qismlarini baholash investitsiya xavfi darajasini, investitsiyalarni amalga oshirishning maqsadga muvofiqligi va 
jozibadorligini aniqlashga imkon beradi. Mintaqaviy rivojlanish tendensiyalari investitsiya sohasidagi an’anaviy 
tartiblar va investorlarning imtiyozlarida keskin o‘zgarishlarga olib keldi. Jahon moliyaviy inqirozi investorlarni 
xavflarni baholash nuqtayi nazaridan ham, mintaqalar salohiyati nuqtayi nazaridan ham o‘z  ustuvorliklarini 
qayta ko‘rib chiqishga majbur qildi. Bugungi kunda investitsiyalar uchun kurashda g‘alaba qozonish imkoniyati 
ko‘proq “ijtimoiy” xavfi past bo‘lgan (jinoiy, boshqaruv va ijtimoiy xavflar) hududlarga to‘g‘ri kelayotgan bo‘lsada, 
investitsiya imtiyozlarining asosiy omillaridan biri bo‘lgan investitsiya salohiyatidan ko‘ra infratuzilmaning 
rivojlanganlik darajasi ko‘rsatkichi abadiy qadriyat bo‘lib qolmoqda. Biz quyida milliy iqtisodiyotda qulay 
investitsiya muhitini shakllantirish va uning jozibadorligini yanada oshirish yo‘lidagi asosiy muammolarga 
to‘xtalamiz. Birinchi navbatda investitsiya muhitini belgilab beruvchi asosiy omillarni to‘g‘ri aniqlash va tahlil 
qilish lozim (1-jadval).

1-jadval. Investitsiya muhitini belgilab beruvchi omillar 6

Huquqiy omillar

Barqarorlik

Shaffoflik

Prognoz (Bashorat) qilish

Makroiqtisodiy omillar

Bozor hajmi

Siyosiy risklar darajasi

Milliy valyuta kursi o‘sishi

Kafolat tizimi

Geografik omillar
Tabiiy

Iqlim sharoiti

Tadbirkorlik omillari

Xarajatlar darajasi

Soliq tizimining o‘ziga xos xususiyatlari

Moliyaviy imtiyozlar tizimi

Infratuzilmaning rivojlanganlik darajasi

Investitsiya muhitini belgilovchi omillarning birinchi guruhiga huquqiy omillar kiradi, jumladan, bozorga 
kirish va xorijiy investitsiyalar uchun siyosiy-iqtisodiy barqarorlik, ma’lumotlar ochiqligi, shaffoflik va kelgusida 
bozorni bashorat qila olish imkoniyatlari, milliy yoki eng maqbul davlat rejimining o‘ziga xos xususiyatlari va 
xorijiy investorlarga taqdim qilinadigan davlat kafolatlari shakllarini (shu jumladan,  mulkni milliylashtirishdan 
himoya) misol keltirish mumkin. Bu omillar retsepiyent mamlakat investitsiya muhitini baholash uchun dastlabki 
mezon sifatida xizmat qiladi.

Ikkinchi guruh - eng muhim rol o‘ynaydigan makroiqtisodiy omillar. Bularga quyidagilar kiradi: umuman 
YAIM hajmi va aholi jon boshiga to‘g‘ri keladigan ushbu ko‘rsatkich hajmi bilan belgilanadigan qabul qiluvchi 
mamlakat bozorining imkoniyatlari; siyosiy tizimning siyosiy barqarorligi va demokratik xususiyatiga bog‘liq 
bo‘lgan mamlakatning siyosiy xavf darajasi. Ushbu ko‘rsatkichlarning birinchisi hukumat va iqtisodiyotning davlat 
talablari nuqtayi nazaridan barqarorligi bilan belgilanadi. Ikkinchi ko‘rsatkich fuqarolik erkinliklari va insonning 
asosiy huquqlari kafolatlari nuqtayi nazaridan mamlakatning demokratik rivojlanish darajasi bilan belgilanadi; 

6	  Муаллиф ишланмаси.

milliy valyuta kursining dinamikasi: valyuta kursining o‘sishi to‘g‘ridan to‘g‘ri xorijiy investitsiyalar oqimini 
rag‘batlantiradi, valyuta kursining pasayishi, aksincha, ularning pasayishiga olib keladi; xorijiy investitsiyalarni 
turli risklardan himoya qilish tizimining (davlat kafolati, investitsiyalarni sug‘urtalash) rivojlanganligi va boshqalar.

Mamlakatning investitsiya muhitini belgilovchi omillarning uchinchi guruhi geografik va iqlim omillari bo‘lib, 
ular qazib olish sanoati va qishloq xo‘jaligiga sarmoya kiritishda ayniqsa muhimdir.

To‘rtinchi guruh omillari - bu mamlakatning ishbilarmonlik muhiti. Ishbilarmonlik muhitining xarajatlar 
darajasi, soliq tizimining o‘ziga xos xususiyatlari va soliq stavkalari miqdori, moliyaviy imtiyozlar tizimi, ishchi 
kuchining narxi va malaka darajasi, infratuzilmani rivojlantirish darajasi, ijara va kommunal xizmatlar miqdori, 
ma’muriy protseduralar, xodimlarni tanlashda mahalliy hokimiyat organlarining yordami kabilar xorijiy investorlar 
faoliyati uchun muhim ahamiyatga ega.

Qulay investitsiya muhitini shakllantirishdagi ikkinchi muhim muammolardan biri bu mavjud investitsiya 
muhitini to‘g‘ri baholashdir.

Investitsion muhitni baholashda quyidagi omillar hisobga olinadi:
- iqtisodiy sharoitlar (makroiqtisodiy muhitning holati, YAIM dinamikasi, milliy daromad, sanoat ishlab 

chiqarishi, inflyatsiya, yuqori texnologiyali tarmoqlarning rivojlanishi, mehnat bozoridagi vaziyat, pul, moliyaviy, 
byudjet, soliq, valyuta tizimlari va boshqalar.);

- davlat investitsiya siyosati (chet el investitsiyalarini davlat tomonidan qo‘llab-quvvatlash darajasi, chet 
el mulkini milliylashtirish imkoniyati, xalqaro shartnomalarda ishtirok etish, shartnomalarga rioya qilish, siyosiy 
hokimiyatning uzluksizligi, davlat institutlarining barqarorligi va ularning faoliyati samaradorligi va boshqalar.);

- investitsiya faoliyati uchun normativ-huquqiy baza (normativ hujjatlarning holati va ularni tuzatish tartibi, 
mamlakatga investitsiyalarni kiritish va olib chiqish parametrlari, soliq, valyuta va bojxona rejimi, kompaniyalarni 
tashkil etish, ro‘yxatdan o‘tkazish, faoliyat ko‘rsatish, hisobot berish, birlashtirish va tugatish tartibi, bahsli 
vaziyatlarni boshqarish;

- investitsion muhitni belgilovchi turli omillarning holati to‘g‘risida axborot, aniq ma’lumot va statistik 
materiallar.

Investitsion muhitning turli tarkibiy qismlarini baholash investitsiya xavfi darajasini, vaqtincha mavjud bo‘lgan 
kapitalni investitsiyalashning maqsadga muvofiqligi va jozibadorligini aniqlashga imkon beradi. Investitsion 
muhitni baholash usullari juda xilma-xildir, ichki tarkib milliy iqtisodiy tizimning o‘ziga xos xususiyatlariga va 
iqtisodiyotni strategik rivojlantirish maqsadlariga bog‘liq.

Qulay investitsiya muhitini shakllantirishning uchinchi muammolaridan biri bu investitsiya qabul qiluvchi 
davlatning mamlakat riski darajasini pasaytirishdir.

Jahon amaliyotida umume’tirof etilgan «investitsion risk» atamasi kapital qo‘yilmalarning to‘liq yoki qisman 
yo‘qotilishi yoki haq to‘lanmasligi bilan bog‘liq risk tushunchasini aniqlash uchun qo‘llaniladi. Risklar, odatda, 
uch darajaga bo‘linadi va yuqori darajadagilar quyi darajalarni o‘z ichiga oladi. Mamlakat riski eng umumiy 
tushuncha bo‘lib, u xalqaro munosabatlarning to‘la ishtirokchisi bo‘lgan mamlakat hududida sodir bo‘lishi 
mumkin bo‘lgan barcha risklarni birlashtiradi, tijorat va notijorat risklarni o‘z ichiga oladi, shuningdek, fors-major 
holatlari ham kiradi (2-jadval).

2-jadval. MDH  davlatlari makroiqtisodiy va mamlakat riski ko‘rsatkichlari (2023-yil)

2-jadval ma’lumotlaridan ko‘rinib turibdiki, MDHga a’zo va rivojlanayotgan davlatlar makroiqtisodiy 
ko‘rsatkichlari, mamlakat riski darajasi va ishbilarmonlik muhiti darajasi rivojlangan mamlakatlar ko‘rsatkichidan 
ancha yuqori ekanligini kuzatishimiz mumkin. Masalan, yalpi ichki mahsulotning o‘sishi ko‘rsatkichi 2023-
yilda eng yuqori Tojikistonda 8,3%ni, eng past Ozarbayjonda 1,1%ni tashkil etgan. O‘rtacha yillik inflyatsiya 
ko‘rsatkichlari eng yuqori Qozog‘istonda 10,8%ni, eng past Belorussiyada 5,1%ni tashkil etgan. Davlat 
qarzining YAIMga nisbatining oshib borayotganligi, xalqaro zaxiralarning sezilarli darajada kamayishi yoki 
tashqi majburiyatlarning tez ortishi, davlatning iqtisodiyotga aralashuv darajasining yuqoriligi, xususiy mulk 
daxlsizligi va korrupsiyaga qarshi kurashish chora-tadbirlarining samarasining pastligi ushbu mamlakatlarda 
mamlakat riskining yuqoriligini va ishbilarmonlik muhiti darajasini yaxshi emasligini ko‘rsatadi.

X U L O S A  V A  T A K L I F L A R
Zamonaviy dunyoda investitsiya muhiti xorijiy investitsiyalarni jalb qilish va milliy iqtisodiyotni rivojlantirishning 

muhim omiliga aylanmoqda. Ushbu jarayon biznes va tadbirkorlarga o‘zlarining biznes g‘oyalari va rivojlanish 
strategiyalarini amalga oshirish uchun zarur moliyaviy resurslardan foydalanish imkoniyatini beradi.

O‘zbekistonda investitsiya muhitini sezilarli darajada yaxshilash uchun, xorijiy investorlarning fikrlarini 
inobatga olgan holda, quyidagi sohalarda tartibga solish ishlarini amalga oshirish muhimdir: byurokratik 
protseduralarni qisqartirish orqali ma’muriy yukni (masalan, ro‘yxatdan o‘tishdan tortib, to mahsulotni ishlab 
chiqarish yoki xizmat ko‘rsatishgacha hujjatlar sonini) kamaytirish bo‘yicha harakatlarni kuchaytirish zarur; 
huquqiy tizimning tanlovlilik xususiyatini bartaraf qilish va bozorning barcha ishtirokchilari uchun oldindan aniq 
bo‘lgan o‘yin qoidalarini yaratish orqali qonunchilikning shaffofligi va samaradorligini oshirish choralarini ko‘rish. 
Sun’iy to‘siqlarni yaratish uchun ishlatilishi mumkin bo‘lgan bir xil qonun ustuvorligini turli xil talqin qilishga 
imkon beradigan huquqiy xarakterdagi to‘siqlar va noaniqliklarni bartaraf yetish kerak. Investitsiya jarayonining 
shaffofligini oshirish uchun investorlarga qo‘yiladigan yashirin talablarni bartaraf etish zarur; xalqaro tajribaga 
ega yuqori malakali xorijiy mutaxassislarni jalb qiladigan, ish uchun zarur texnologiyalar va bilimlardan 
foydalanishga imkon beradigan migratsiya qonunchiligini yanada erkinlashtirish kerak, bu o‘z navbatida 
Respublikada loyihalarni amalga oshirishni soddalashtiradi; xorijiy investitsiya ishtirokidagi korxonalarning 
iqtisodiy faoliyati ustidan davlat nazorati darajasini pasaytirish: eskirgan sanoat xavfsizligi standartlaridan voz 
kechish, xom ashyo va mahsulotlarga ortiqcha talablarni kamaytirish, xom ashyo va mahsulotlarga nisbatan 
ichki va xalqaro standartlarni uyg‘unlashtirish zarur. 

